
Зыгъэхьэзырар
ЩХЬЭЩЭМЫЩI Изэщ.

Дунейм
щыхъыбархэр

Хъуэр  зымыщIэм  хъуэрыбзэ  жумыIэ.
Лъэпкъ Iущыгъэ:

Арати, курыт еджапIэр къэзыу ха 
ныбжьыщIэхэм зрагъэгъуэта щIэ-
ны гъэр къыщапщытэж къэрал 
гъэу нэхуныгъэхэр зэфIэкIащ, гу-
фIэгъуэ пшыхьхэри къызэра нэ-
кIащ, зэреджам щыхьэт техъуэ 
тхылъхэри зыIэрагъэхьэжащ. 
 Хъуапсэ и псэ кIуэдыркъым, жы-
хуиIэращи, щIалэгъуалэр щхьэж            
и гъуэгу техьащ, къыпэщылъ Iуэ-
хухэр зыхуей зэрыхуигъэзэнуми 
хуежьащ. Мы махуэхэм щIэтIыс-
хьэгъуэр и гуащIэгъуэу йокIуэкI. 
Балигъ гъащIэм хыхьэ щIалэгъуа-
лэр, зы лъэныкъуэкIэ, зи ужь ихьа 
Iуэхугъуэхэм егъэпIейтей, зытехьэ 
гъуэгур гъащIэм къазэры щы хуэщ-
хьэпэжыну псори щызэрагъэза -
хуэ щытыкIэм ирегъэувэ. Нэ-
гъуэщI лъэныкъуэкIэ, ныбжьы-
щIэхэр мэпабгъэ студент гъащIэр 
зыхуэдэр щIэх къащIэну, цIыху-
щIэхэм нэIуасэ зыхуащIыну. ФIы-
кIэ мыгугъэ щыIэкъым. ЕджапIэ 
нэхъыщхьэ щIэтIысхьэну хуеIэхэм 
а гугъапIэр я нэгум къощ, плъэ-
мыкIыуи «защIэзгъэкъуащэрэт» 
жыуегъэIэ. Зи насып къэкIуэ-
гъуэхэм я гурыгъу-гурыщIэхэр зэ-
хащIыкI нэхъей, сыткIи ягъэгъуэ-
зэну, дэIэпыкъуэгъу яхуэхъуну 
хьэ зыру къызэгъэпэща хъуащ 
КъБКъУ-м гуащIэу щекIуэкI щIэ-
тIысхьэгъуэ лъэхъэнэр. Дэри ныб-
жьыщIэхэр щыщIэтIысхьэкIэ 
зыIууэнкIэ хъуну гугъуехьхэр къы-
зэ рызэранэкIынум теухуауэ деп-
сэлъылIэну «Адыгэ псалъэм» ди 
хьэщIэщым къедгъэблэгъащ а 
лэжьыгъэр нэхъыбэу зи пщэ къы-
дэхуэ, Бэрбэч ХьэтIутIэ и цIэр зе-
зыхьэ Къэбэрдей-Балъкъэр къэ-
рал университетым ЩIэтIыс хьэ-
ным епха Iуэхугъуэхэр къызэгъэ-
пэ щынымкIэ и къудамэм и 
уна  фэщI, педагогикэ щIэныгъэ-
хэмкIэ кандидат Табыщ Тимур.

- Укъызэрытхуеблэгъам щхьэкIэ 
фIыщIэ пхудощI, Тимур.

- Тхьэм уигъэпсэу! Сэри си гуа -
пэщ адыгэ газетым и Iэмалхэр 
 къэзгъэсэбэпу щIэтIысхьэным епха 
Iуэхугъуэхэм ди анэдэлъхубзэкIэ я 
гугъу сщIыну, щIалэгъуалэми гу зы-
лъатапхъэхэм сахутепсэлъыхьыну.

- Зи бын еджапIэм къыщIэкIа 
адэ-анэр гупсысэгъуэ хэтщ ар зди-
гъэкIуэнумкIэ, къыпэщылъ Iуэ ху-
хэр псынщIэу зэфIыхьа хъуным-
кIэ. КъБКъУ-м и Iэмалхэм мы гу-
ры гъузхэр сыт хуэдизу ягъэма-
щIэрэ, Тимур?

- КъБКъУ-м щIэтIысхьэу IэщIагъэ 
щызригъэгъуэтыну Iэмал иIэщ къэ-
рал гъэунэхуныгъэхэр къызэзынэ-
кIа дэтхэнэ зы ныбжьыщIэми. Ди 
еджапIэм хыхьэ институтипщIым, 
академием, колледжиплIым сту-
дентхэр къещтэ мы гъэм. Псори зэ-
гъусэу, зэрытетщIыхьымкIэ, цIыху 
мини 5-м щIигъу къэтщтэнущ. А 
бжыгъэм щыщу цIыху 2445-м къэ-
ралым и мылъкукIэ щIэныгъэрэ 
IэщIагъэрэ университетым щызра-
гъэгъуэтыфынущ, цIыху 3000-р зэ-
гурыIуэныгъэкIэ, и пщIэр щIату, 
еджа пIэм къыщIэтIысхьэфынущ. 
Къы хэзгъэщыну сыхуейт къэралым 
и мылъкукIэ бакалавриатымрэ спе-
циалитетымрэ 1051-м, магистрату-
рэм цIыху 421-м, аспирантурэмрэ 
ор динатурэмрэ цIыху 188-м, кол-
леджхэм цIыху 785-м кIуэну Iэмал 
зэраIэр.

- ЕджакIуэхэм я дэфтэрхэр уни-
верситетым дапщэщ пщIондэ 
 кърат хъуну?

 - Дэфтэрхэр къеIыхын мэкъуауэ-
гъуэм и 20-м щIэддзащ. Бюджетым 
ипкъ иткIэ еджэну хуейуэ къы щIэ-
тIысхьэхэм я дэфтэрхэр бадзэуэ-
гъуэм и 25 пщIондэ къеIытхынущ. 
АпщIондэху ныбжьыщIэхэм и дэ ф-
тэрхэм хэплъэжыну, зэхъуэкIыны-
гъэхэр яхилъхьэжыну, ахэр зыщIилъ-
хьа  унэтIыныгъитхум языхэзу нэхъ 
къыхихыр игъэнэхуэну Iэмал иIэщ. 
КъищынэмыщIауэ, квотэкIэ 
 КъБКъУ-м къыщIэтIысхьэ дэтхэнэ 
зыми иIэ хуитыныгъэхэм щыхьэт 
 техъуэ тхылъхэр бадзэуэгъуэм и 28 
пщIондэ зэригъэпэщын, иIэ курыт 
щIэныгъэм е зригъэгъуэта IэщIа-
гъэхэм я тхылъхэр къитын                                            
хуейщ. Квотэ зэмылIэужьыгъуэхэм-
кIэ  КъБКъУ-м къыщIэтIысхьэнухэм 
ятеу хуа унафэр бадзэуэгъуэм и 30-м 
къыдэкIынущ. Къэралым и мылъ-
кукIэ еджэну хуейхэм къат дэф-
тэрхэм я оригиналыр зыхуей унэ-
тIыныгъэм шыщхьэуIум и 3 пщIон дэ 
халъхьэжын хуейщ. Ар зэ фIэкIмэ, 
бюджетым епхауэ еджэнухэм я 
унафэр шыщхьэуIум и 9-м къыдэ-
кIынущ.

Мис мы пIалъэхэращ КъБКъУ-м 
къэралым и мылъкукIэ еджэну хуей-
хэр зэрыгъуэзапхъэр. Абы иужькIэ 
колледжхэм щIэтIысхьэнухэм, зи 
щIэныгъэр магистратурэм, аспи-
ран турэм, ординатурэм щыпы зы-
щэну хэм я Iуэхум иужь дихьэнущ. 
ЩIэтIысхьэным теухуа унафэ псо- 
ри шыщхьэуIум и 31-м ирихьэлIэу 
къыдэкIауэ, гъэунэхуныгъэхэри, 

щIэ  тIысхьэным теухуа лэжьыгъэ-
хэри  псори зэфIэкIауэ щытын 
 хуейщ.

Сыт хуэдэ дэфтэр яIыгъын хуей 
жыпIэмэ, ар курыт еджапIэр къэ-
зыухахэм - аттестатхэр, IэщIагъэ 
щызрагъэгъуэт еджапIэм къыщIэ-
кIахэм - дипломхэр, абы нэмыщI я 
сурэтхэр, лъэIу тхылъ, СНИЛС-р, 
ИНН-р, медицинэ тхылъыр, мастэ 
зэрыхалъхьар къэзыгъэлъагъуэ 
тхылъыр, урысейпсо е университет 
зэхьэзэхуэхэм къыщрата фIыщIэ-
гуапэ тхылъхэр къатын хуейщ. 
ТхылъымпIэхэм копие техын хуей-
ми, Iэрытхыу зыгуэр ягъэхьэзыры-
нуми, нэгъуэщI псори щIэтIысхьэ-
гъуэм пыщIа Iуэхухэр зи пщэ дэлъ 
IэщIагъэлI гупым я дэIэпыкъуэгъу 
хэлъу университетым деж щы-
хуагъэтэрэзынущ, ныбжьыщIэр аб-
деж щысу зэфIагъэхьэнущ. Зэры-
щIагъэтIысхьэ хабзэхэм ятеухуауэ 
адэ-анэхэмрэ ныбжьыщIэхэмрэ зы-
щIэупщIэн щыIэмэ, дэ сыт щыгъуи 
дыкъагъуэтыфынущ, къэпсалъэ  
 хъунущ: 42-27-79, 42-22-40 телефон-
хэм.

- Тимур, мы лэжьыгъэм и къызэ-
гъэпэщыкIэм кIэщIу и гугъу къыт-
хуэпщIамэ арат.

 - Зи дэфтэрхэр къэзыхьхэм, ипэ-
жы пIэкIэ, здыщIэтIысхьэнур иджы-
ри нэсу зыхуэмыубзыхуахэр мыма-
щIэу къахокI. Ар щхьэусыгъуэ 
куэдым епхащ. Абы щхьэкIэ дэфтэр 
зегъэкIуэныр зи пщэрылъ волонтёр-
хэм я лэжьыгъэр Iыхьэ зыбжанэу 
зэщхьэщытхащ. Къэрал   гъэунэху-
ныгъэхэм къыщахьа балл бжыгъэм 
ятещIыхьауэ я дэфтэрхэр здрат 
 хъуным языныкъуэхэр къыщIо-
упщIэ, унэтIыныгъэ зэмылIэужьы-
гъуэхэм епха егъэджэныгъэ прог-
рам мэм и зэхэлъыкIэм къылъы-
гъуазэхэри къахокI, къыхихыну 
 Iэ щIагъэм тезымыубыдахэми чэн-
джэщ пыухыкIахэр щетти къохъу. 
УнэтIыныгъэрэ IэщIагъэ къэскIэ 
 чэнджэщакIуэ тIурытI-щырыщ диIэ-
щи, ахэр хьэзырщ зи дэфтэрхэр 
къэзыхьа ныбжьыщIэхэм епсэ-
лъылIэну, я упщIэхэм жэуап ираты-
ну, ягъэгъуэзэну. ЧэнджэщакIуэхэм 
я лэжьыгъэр яунэтI зи IэщIагъэм 
фIыуэ хэзыщIыкI, щIэтIысхьэным 
епха хабзэхэм фIыуэ щыгъуазэ 
КIэрашэ Аксанэрэ Вындыжь Аль-
бинэрэ. Къэрал гъэунэхуныгъэхэм 
кърикIуахэр ныбжьыщIэр зыхуейм 
ирагъапщэурэ, Iэмал щыIэхэр зэ-
палъытэурэ абыхэм цIыхухэр яунэтI, 
къыхахыпхъэм и гъуэгу трагъэувэ. 
Апхуэдэ зэпсэлъэныгъэ лIэужьы-
гъуэхэр зэфIэкIа нэужь, ныбжьы-
щIэр электрон чэзум хохьэри, и 
тхылъхэр къеIызыхыну операторыр 
къеджэху поплъэ. Япэ хыхьэгъуэкIэ 
ныбжьыщIэм и дэфтэрхэр скан    
ящI, криптодамыгъэ тращIэ. Абы 
иужькIэ дэфтэрхэр къэзыщтэ, ахэр 
компьютерым изылъхьэ IэщIа-
гъэлIым деж ныбжьыщIэр макIуэ. 
Жы Iэгъуейщ ар мыбдеж зэрыщы-
сыну далэр зыхуэдизыр. Дакъикъит-
хукIэ зэфIэкIи, зи Iуэхур сыхьэткIэ 
зэфIыхьи къахокI. КъыщыкIуа ма-
хуэми, къыщрихьэлIа сыхьэт бжы-
гъэми епхащ ар, уеблэмэ къыхиха 
IэщIагъэм зэрытриубыдами, 
 гу рыщхъуэ имыIэу и Iуэхум зэрытри-
ухуами куэд елъытащ. ЖысIэнут ди 
лэжьакIуэхэр зыпэрыт IэнатIэм 
фIыуэ хащIыкIыу, Iэмал зэриIэкIэ 
щыуагъэ къыхамыгъэкIыу зэIубзу я 
пщэрылъхэр зэрызэфIахыр.

- ЕджапIэр къэзыуххэм нэхъы-
бэу къыхахыр сыт хуэдэ IэщIагъэ-
ра?

- Ди университетыр классикэ гъэп-
сы кIэ зиIэ еджапIэ нэхъыщхьэхэм 
ящыщщ. НэгъуэщIу жыпIэмэ, дэ 
экономикэр зыхуэныкъуэ IэщIагъэ 
зэмылIэужьыгъуэ куэдым худогъэ-
хьэзыр. Техникэм епха инженер Iэ-
щIагъэм щегъэжьауэ егъэджакIуэ 
IэнатIэм пэрыувэнухэм щыщIэкIыжу 
ди университетым къудамэ куэд 
иIэщ. УзыщIэупщIам теухуауэ жы-
пIэмэ, илъэс тIощIым нызэрыхьэ-
сауэ ди щIалэгъуалэм нэхъыбэу 
къыхахыр медицинэм, юриспру ден-
цием, экономикэм епха унэ тIы-
ныгъэхэрщ.

Къэрал гъэунэхуныгъэхэм къари-
кIуауэ балл 260-270-рэ нэхърэ мы-
нэхъ мащIэ зиIэхэращ мы унэтIы-
ныгъэхэм щеджэну хуиту студент 
зэрыхъуамкIэ щыхьэт тхылъ зра-
тынур, ари льготи квоти хэмыту. 
«Журналистикэ» икIи «Дунейпсо 
зэхущытыкIэхэр» унэтIыныгъэхэм-
кIэ IэщIагъэ зэзыгъэгъуэтыну хуей-
хэри мащIэкъым - бюджетым къы-
хэкI мылъкукIэ еджэну зы цIыхум и 

пIэм иувэну хуейуэ зы унэтIыныгъэм 
10, адрейм 14 щызоныкъуэкъу. Ауэ, 
ди жагъуэ зэрыхъущи, къэщтэн 
 хуейр мащIэ дыдэщ - тIуми цIыху 
тхурытху щIэтIысхьэфыну аращ. Мы 
гъэм «Экономикэ» унэтIыныгъэр 
къыхэзыхыр фIыуэ нэхъ мащIэщ, 
уеблэмэ «Информацие шынагъуэн-
шагъэмрэ IT-IэнатIэхэмрэ» ехьэлIа 
программэр къыхэзыххэр ипэ итщ. 
Дызэрыщыгъуазэщи, экономикэ 
унэ тIыныгъэхэмрэ юриспруден-
циемрэ зэрагъэхь щымыIэу щIэуп-
щIэшхуэ яIэу къекIуэкIащ. Апхуэ -      
дэу щытми, экономикэм хуеджэну 
хуейхэм балл 240-рэ нэхърэ нэхъ ма-
щIэ яIэ хъунукъым.

Дохутыр IэщIагъэм хуеджэну 
 хуейхэм, «лечебное дело» жыхуэтIэ 
унэтIыныгъэм хуеIэхэм, я бжыгъэм 
зэи кIэрыхуркъым. Мы гъэми къы-
щIалъхьа дэфтэрхэм я бжыгъэм 
уеп лъмэ, а унэтIыныгъэр къыхэ зых-
хэр куэд дыдэ зэрыхъум гу лъыботэ. 
Бюджетым къыхэкI мылъкумкIэ 
еджэну Iэмал зиIэр цIыху 66-щ зэ-
рыхъур. Ауэ мы бжыгъэм щыщу 7-р 
квотэ хэха зиIэхэм, 7-р квотэ щхьэхуэ 
зылъысхэм яйщ, 48-р IуэхущIапIэ 
зэмылIэужьыгъуэхэм я жэрдэмкIэ 
IэщIагъэ хэхахэм хуеджэну студент-
хэм къахуэнэнущ. Ар «целевое на-
правление» жыхуэтIэращ. Къэ нэ-
жыр 4 къудейщ. ЗэрыгурыIуэгъуэ-
щи, зэхьэзэхуэри нэхъ гуащIэщ: 
 дохутыр IэщIагъэм хуеджэну хущIэ-
къухэм къэрал гъэунэхуныгъэхэм 
кърикIуауэ балл 280-рэ нэхърэ 
мынэхъ мащIэ яIэн хуейщ.

Илъэс зытIущ хъуауэ информати-
кэм епха IэщIагъэхэр къыхэзыххэм  
я бжыгъэми хохъуэ. Нэгъабэ уни-
верситетым зы къудамэщIэ къахэ-
хъуат - интеллект IэрыщIымрэ 
 бжыгъэрылъанэ технологиехэмкIэ 
институтыр. Дунейм улъыщIэмыхьэу 
зехъуэж, техникэми технологиеми 
заужь, бжыгъэрылъанэ Iэмалхэми 
кIуэ пэтми къахохъуэ. Иджырей 
лэжьапIэхэр хуэныкъуэ хъууэ 
 хуежьащ, компьютерым хищIыкI 
 къудейм къыщымынэу, абы щы-
зекIуэ псори бжыгъэрылъанэ про-
граммэхэм изылъхьэф икIи щы-
зыхъумэф IэщIагъэлIхэм. Ахэр 
иджыпсту щегъэжьауэ дгъэхьэ зы-
рыну дыхэтщ.

Гу лъывэзгъэтэну сыхуейт мы гъэм 
къыщIэтIысхьэхэм ящыщ куэдым 
«Ар х итектурэ», «БзэщIэныгъэ», 
«Ин  формацие шынагъэншагъэ», 
«Дизайн», «Медицинэмрэ профи-
лактикэмрэ епха Iуэхугъуэхэр» унэ-
тIы ныгъэхэр къызэрыхахым. ЩIэуп-
щIэ зэраIэм къегъэлъагъуэ абы-
хэмкIэ лэжьыгъэ IэнатIэхэр дяпэкIэ 
уэру къыкъуэкIыу зэрыхуежьэнур.

- Тимур, университетым щIэтIыс-
хьэ ну хущIэкъу дэтхэнэ зыри абы 
пщIэ щIимыту щIэхуэну хуейщ. Зэ- 
р ытщIэщи,  къэрал   мылъкукIэ 
еджапIэ нэхъыщхьэм щIэхуэну зи 
кIэн къимыкIхэр зэгурыIуэны-
гъэкIэ, пщIэ щIиту, абы щIо-
тIысхьэ. А Iуэхухэр сытым тет?

- Къэралым и мылъкукIэ ирагъа-
джэ  IэщIагъэлIхэм  я  бжыгъэр 
илъэс къэси нэхъыбэ мэхъу. Ды-
зэрыт 2023 гъэм бюджетым къыхэ-
кIа сомкIэ еджэну Iэмал яIэщ цIыху 
2500 нэблагъэм. Нэгъабэ еплъыт-
мэ, бжыгъэр 500-кIэ нэхъыбэ хъуащ. 
Ауэ гу лъытапхъэщ мы бжыгъэм 
щIэныгъэ нэхъыщхьэ зэзыгъэ-
гъуэтыну хуейуэ къакIуэхэм я мыза-
къуэу, IэщIагъэ щрат колледжу ди 
университетым хэтхэм кIуэхэри 
зэрыхиубыдэр. Колледжым ще джэ-
ныр нэхъ къэзыщтэхэри мымащIэу 
яхэтщ щIэблэм. Къапщтэмэ, 
 КъБКъУ-м колледжиплI диIэщ - 
егъэджакIуэхэр щагъэхьэзыр, ме-

дицинэм щыхурагъаджэ, дизайн 
 Iэ щIагъэхэр щрат, информацие 
 технологиехэмрэ экономикэ хуэ Iу-
хуэ щIэ хэмрэ щыхуагъасэ. А кол -
леджхэм щIэтIысхьэфынущ 9-нэ 
классым и ужькIэ еджапIэм къы-
щIэкIахэри, 11-нэ классыр къэзыуха-
хэри. Къэралым и мылъкур мис мы 
колледжхэм хуэдэхэм нэхъыбэу 
зэрахуиутIыпщыр жыIэн хуейщ.

- ЗэгурыIуэныгъэкIэ, пщIэ щIату, 
щIэтIысхьэхэм я Iуэхур-щэ?

- ЗэгурыIуэныгъэкIэ къыщIэтIыс-
хьэ хэм, «контракт» жыхуэтIэм тету 
еджэну къакIуэхэм зэреджэнум 
щIат сомыр унафэ щхьэхуэкIэ ягъэ-
белджылы, ар зыхуэдизынур къы-
хах IэщIагъэми елъытащ. Бюдже-
тым и мылъкукIэ еджэхэм я бжы-
гъэм хуэдиз мэхъу зэгурыIуэны-
гъэкIэ щIэтIысхьэфынухэри.

- Квотэхэм утепсэлъыхьащ, Ти-
мур. Нэхъ зэпкърыхауэ и гугъу 
къытхуэпщIамэ арат.

- ЕджапIэ нэхъыщхьэ щIэтIысхьэу 
IэщIагъэрэ щIэныгъэрэ зэзыгъэ-
гъуэтыну хуейхэм яхэтщ щхьэусы-
гъуэ зэхуэмыдэхэм къахэкIыу а Iэ-
малыр зэзымыгъэпэщыфын. Ап  -
хуэ дэхэм папщIэ квотэ зэмылIэу-
жьы гъуэхэр щыIэщ. Абыхэм 
къэ   ралым и мылъкукIэ еджэну Iэ-
мал яIэщ.

ЩытыкIэ гугъум зэритым щыхьэт 
техъуэ тхылъхэр къитмэ, квотэ хэха 
жыхуиIэм хиубыдэнущ зи узын-
шагъэкIэ сэкъат зиIэ сабийхэр, япэ 
икIи етIуанэ гупым хыхьэ ныкъуэ-
дыкъуагъэ зыбгъэдэлъхэр, къызэ-
ралъхурэ сымаджэхэр, зэуапIэм е 
лэжьапIэм къыхиха фэбжьым ны-
къуэды къуагъэ зритахэр, сабий 
 зеиншэхэр, адэ-анэ зыщхьэ щы мы-
тыжхэр, зауэ хуэIухуэщIэ зэмы лIэу-
жьыгъуэхэм я ветеранхэр.

Абы къищынэмыщIауэ, квотэ 
щхьэ  хуэкIэ дызэджэри щыIэщ. Ар 
ялъос УФ-м и ЛIыхъужь цIэр зыхуа-
гъэфэщахэм, ЛIыхъужьыгъэм и 
 орденыр зратахэм, Украинэм ще-
кIуэкI дзэ операцэ хэхам хэтахэм е 
къулыкъу щащIэу а щIыпIэм къи-
кIыжахэм, абыхэм я бынхэм, нэ-
гъуэщI щIыпIэхэм щылажьэ къэрал 
лэжьакIуэхэм е дзэ къулыкъу щы - 
 зы щIэхэм.

Къыхэзгъэщыну сыхуейт квотэ 
щхьэхуэкIэ дызэджэм хиубыдэхэр  
мы гъэм нэхъыбэ зэ ращIар. Апхуэ-
дэу коронавирус уз зэрыцIалэм и 
лъэхъэнэм абы  пэщIэту хэкIуэда       
дохутырхэм я бынхэри квотэ щхьэ-
хуэмкIэ КъБКъУ-м къы щIэтIысхьэ-
ну Iэмал яIэщ.

Квотэ щхьэхуэмкIэ ди еджапIэм  
зи дэфтэр къыщIэзылъхьа цIыхухэм 
я бжыгъэм ущIэупщIэмэ, я щы ты-
кIэм щыхьэт техъуэ тхылъхэр яIэу 
цIыху 32-рэ ди системэм хыхьащ. 
Къэрал гъэунэхуныгъэ гуэри хэ-
мыхьэу ахэр псори КъБКъУ-м 
 къещтэ, сыту жыпIэмэ дзэ операцэ 
хэхам хэкIуэда щIалэхэм я быну 
зэрыщытыр къэралым къелъытэ-
ри.

IуэхущIапIэ зэмылIэужьыгъуэхэм 
я жэрдэмкIэ IэщIагъэ хэхахэм 
 хуе джэну къакIуэ студентхэм щхьэ-
кIи унэтIыныгъэ пыухыкIам хуэгъэп-
са квотэхэр диIэщ. Апхуэдэ жэр-
дэмым тещIыхьауэ УФ-м къытхуи-
утIыпщ квотэхэм япкъ иткIэ ди 
 еджапIэмрэ IуэхущIапIэмрэ зэгу-
рыIуэныгъэ зэращIылIэ, ныбжьы-
щIэр ди деж къокIуэри щоджэ, 
IэщIагъэ зригъэгъуэта нэужь, къэ-
зыгъэкIуам деж егъэзэжри, илъэ-
сищ нэхърэ мынэхъ мащIэкIэ абы и 
деж щолажьэ. А IуэхущIапIэм мып-
хуэдэ егъэджэкIэм мылъку три-
гъэкIуа дэркъым, нэгъуэщIкIи къы-
хэ Iэбэркъым, ар къэралым яхухиха 
бюджет тIысыпIэу щытщ.

- Тимур, ди щIалэгъуалэм ящы-
щу балл лъагэхэр къэзыхьа куэд 
ди щIыналъэм йокIри, нэгъуэщI 
къалэхэм еджакIуэ макIуэ. Абыхэм 
дэт университетхэм нэхъ щIэны-
гъэфI къыщIахыну, Iэмал нэхъыбэ 
къаритыну жызыIэхэр мащIэ-
къым. Уэ дауэ уеплърэ мы щы ты-
кIэм?

 - Ди къэралым имызакъуэу, ха -     
мэ щIыпIэ куэдми къыщалъытэу ди 
университетым ущIехъуэпсэн, ущIе-
джэн фIагъ куэд бгъэдэлъщ. Иужь-
рей илъэсхэм и пщIэр дэкIуеящ, 
 ехъулIэныгъэфIхэри зыIэригъэ-
хьащ. Псышхуэр плъагъуну къы-
щIэкIынтэкъым, абы хэлъэдэж псы 
цIыкIухэр мыхъуатэмэ. Апхуэдэу, 
укъыщIэмытIысхьауэ ди универси-
тетым и фIагъ псоми гу лъыптэну-
къым. Ауэ ахэр щыIэщ, уригушхуэ-
нуи щытщ. Си щхьэкIэ сыкъапщ-

Дыхуейщ хэкупсэхэр
къытщIэувэну

тэмэ, дэ дблэплъыкIыу нэ гъуэ щIы-
пIэ кIуэныр къабыл сщIыр къым. Ауэ 
цIыхум къыхихынум  хуитщ. Нэ-
гъуэщI щIыпIэхэм, къалэхэм кIуэну 
еIэри, пцIы хэмылъу, балл лъагэ 
къэзыхьхэращ. Я гугъэщ хамэ щIы-
пIэхэм щыIэ университетхэм щIэ-
ныгъэшхуэ къаритыну, лэжьапIэ 
 Iэмалхэри къахузэригъэпэщыну. 
ЖысIэ  пэнщи, сэ сыздэщымыIа 
 университет щIагъуэ ди къэралым 
къинэжакъым. Зэзгъэпщэну Iэмал 
сиIэщи, дэ етт щIэныгъэр зыма-
щIэкIи нэхъ лъахъшэкъым, уеблэмэ 
адрейхэм зэрефIэкI куэд 
бгъэдэлъщ.

- Адэ-анэхэм мымащIэу яхэтщ зи 
сабийр жыжьэ зыутIыпщыну хуэ-
мейхэр, ди щIыпIэм къы щы  нэжмэ 
нэхъ зыфIэфIхэр.

- ЗэрыжысIащи, хэти къыхихы-
нумрэ ищIэнумкIэ хуитщ. ЦIыхухэм я 
еплъыкIэр зэщхькъым, зи гугъу 
пщIыхэм хуэдэхэр мащIэкъым, ауэ 
яхэтщ я быныр нэгъуэщI щIына-
лъэхэм кIуэрэ еджэмэ нэхъ къэ-
зыщтэ адэ-анэхэри. Сабийхэр нэ-
хъыбэу макIуэ Ставрополь, Красно-
дар, Тэн Iус Ростов, нэгъуэщI щIы-
пIэхэми. «Узыдэмыхьа къуэла джэ 
лы дэзщ», жаIэ. Ауэ долъагъу зы 
 семестр щеджа нэужь куэдым къы-
зэрагъэзэжыр, ди деж къы щIэ тIыс-
хьэжыну къызэрыщIэлъэIур. Мис 
абы тепщIыхьмэ, ди университе- 
тым ублэмыплъыкIыныр нэхъ тэрэ-
зу къызолъытэ. Зы щапхъэ къэсхьы-
ну сыхуейт. Куэдым зэхахащ мы-
гъэрей къэрал гъэунэхуныгъэхэм 
къыщыхэжаныкIа, баллищэ къэ зы-
хьа Хьэгъэбанэ Залинэ и хъыбарыр. 
Юриспруденцием хуеджэну щIэ-
хъуэпс хъыджэбзым и анэм рек-
торым жриIат КъБКъУ-м ипэ ири-
гъэщ зэрыщымыIэр, Iэмал щыIэ- 
мэ, и быныр абы зэрыщIигъэтIыс-
хьэнур. Сэ абы щIызгъужыну 
сы хуейт зы гупсысэ: цIыхум и хуи - 
ты ныгъэхэм къащыж IэщIагъэр 
дэнэ щIыпIи щызэбгъэгъуэтыфы-
нущ, ауэ ар укъыщыхъуа щIыпIэмрэ 
укъызыхэкIа лъэпкъымрэ я тхы-      
дэм епхауэ щызэбгъэщIэфынур уи 
лъахэм ит еджапIэ нэхъыщхьэращ. 
ЩIалэгъуалэм я дуней лъагъукIэр 
бгъуэ зыщIыр зрагъэгъуэт щIэны-
гъэм и закъуэкъым, ар лъагэу еIэт 
лъэпкъ щэнхабзэми.

- Тимур, фи еджапIэм къыщIэ-
тIыс хьэхэр я гъэсэныгъэкIэ сыт 
хуэдэ? Сабийм щIэныгъэ иратыну 
епIэ щIэкIыурэ, я гъэсэныгъэр 
ещIэ къуауэу къонэ. Ауэ щыхъукIэ, 
дэ тхуэ дэ лъэпкъ мащIэхэм деж-
кIэ щIэ ныгъэм нэхърэ нэхъ лъа-
хъшэкъым гъэсэныгъэм и мы-
хьэнэри. Дауэ уеплърэ?

- Ди анэшхуэм зы псалъэ гъэщIэ-
гъуэн жиIэу щытащ: «Удзу къэкIыр 
зыхъуэкIуа вырэ щIэныгъэу щыIэр 
зэрыхуа щхьэрэ щыIэкъым». Ду-
нейм утетыху, зыгуэр зэбгъэщIэ-
нущ, зыгуэрым ухуеджэнущ, щIэ 
гуэр къапщIэурэ уекIуэкIынущ. ЩIэ-
ныгъэр зыIэрыбогъэхьэ, ар уи цIыху 
щIыкIэм елъытащ. Гъэсэныгъэр 
унагъуэм къыщожьэри, ар фащэу 
пщыгъыу цIыхум уахохьэ, абыкIэ 
укъацIыху. Гъэсэныгъэ пхэмылъмэ, 
щIэныгъэр зыри ищIыскъым. Зыр 
зым игъэдахэу аращ.

Ди университетыр къыхэзыххэм 
ар щIэныгъэ щызрагъэгъуэтын          
къудей щхьэкIэ къыхахыу жыпIэ хъу-
нукъым. Еджэныгъэм къищынэ мы-
щIауэ, сыт хуэдэ лъэныкъуэкIи зыбу-
жьыну, ббгъэдэлъ есэныгъэхэр 
ебгъэ фIэкIуэну Iэмал щыIэщ ди 
деж: ар спортым, къафэм, уэрэд 
жыIэным епхами, иджырей техни-
кэмрэ технологиемрэ пыщIами. 
ЗэрыгурыIуэгъуэщи, цIыхум цIыху 
къелъыхъуэ, арыххэуи, цIыхур цIыху 
щIыж мэхъу. Ди университетыр 
лъэпкъ  щэнхабзэхэр щытепщэ, 
пщIэ щыхуащI хэгъэгум итщ, едгъа-
джэхэми ятт щIэныгъэм мы хэкум 
щыпсэу лъэпкъхэм я хъугъуэфIы-
гъуэхэр зэрагъэбэгъуэн, зэрахъумэн 
гупсыси яIэу къыщIэдгъэкIыну ды-
хущIокъу. Пщэдейрей махуэр зейр 
ахэращ - дыхуейщ хэкупсэхэр къыт-
щIэувэну.

Сыхуейт «Адыгэ псалъэ» газетым 
къызит Iэмалыр къэзгъэсэбэпу,  къа-
пэщылъ гъэунэхуныгъэхэм ныб-
жьыщIэхэр Iэнкун имыщIу, гупсэ- 
хуу еувэлIэну, я мурадхэр къай-
хъулIэну дызэригуапэр жысIэну. 
 Зы щывмыгъэгъупщэ: къыхэфх гъуэ-
гум зыкъомкIэ фи къэкIуэнур елъы-
тащ, арыххэуи, ди деж фыкъакIуэ, 
фызыхущIемыгъуэжын IэщIагъэ 
къыхэфхынымкIэ чэнджэщэгъу ды-
ф   хуэхъуну дэ сыт щыгъуи дыхьэ-
зырщ.

- Тимур, псалъэмакъ купщIафIэ 
дызэребгъэдэIуам папщIэ тхьэ-
разэ къыпхухъу!

 - Фэри фIыщIэ фхузощI, «Адыгэ 
псалъэ» газетым и псалъэр лъэпкъ 
псом зэлъащIысу иджыри куэдрэ 
щыIэну си гуапэщ!

Епсэлъар
ШУРДЫМ  Динэщ.

Къэбэрдей-Балъкъэр Республикэм и прокурор Ха-
баров Николай иригъэкIуэкIащ 2023 гъэм и япэ мази-
хым я лэжьыгъэм кърикIуахэр къыщызэщIакъуэжа 
 зэ IущIэ. Абы хэтащ республикэ прокурорым и къуэ-
дзэхэр, прокуратурэм и аппаратым и IэнатIэхэм я 
унафэщIхэр, къалэхэмрэ районхэмрэ я прокурорхэр.

ЗЭIУЩIЭМ къыщыпсэлъащ республикэ прокурорым и 
къуэдзэхэу Сысоенков Андрей, Белов Сергей, Кадыров 
 Азрэт, коррупцэм пэщIэтынымкIэ законодательствэр 
зэрагъэзащIэм кIэлъыплъынымкIэ къудамэм и унафэщI 
Бе къул Залинэ, Бахъсэн, Дзэлыкъуэ, Тэрч районхэм я про-
курорхэр.

Республикэм и прокурорым щIыналъэм къэрал хабзэ-
хэр зэрыщагъэзащIэ щIыкIэхэр, хабзэр къызэгъэпэ щы-
нымкIэ прокурор кIэлъыплъыныгъэм иIэ мыхьэнэр зы-
хуэдэр къилъытащ. Хабаровым гулъытэ хэха хуищIащ икIи 
къытеувыIащ кIэлъыплъыныгъэ лэжьыгъэхэм. Абы хэм 
ящыщщ гъащIэм и IэнатIэ зэмылIэужьыгъуэхэм цIыхухэм 
я хуитыныгъэхэмрэ хабзэкIэ я сэбэп зыхэлъ хэмрэ щыпхы-
гъэкIыным ехьэлIа Iуэхухэр, ныкъуэдыкъуэхэм, хуэмы-
щIауэ псэухэм, IэмалыншагъэкIэ къэIэпхъуахэм ядэIэпы-
къуныр. 

Апхуэдэуи Хабаров Николай къыхигъэщащ щIэпхъаджа-
гъэмрэ коррупцэмрэ япэщIэтыным и лъэныкъуэкIэ 
 про куратурэм и лэжьыгъэр нэхъри щIэгъэхуэбжьэн зэры-
хуейр.

ЗэIущIэм кърикIуахэм япкъ иткIэ унафэ къащтащ икIи 
а бы кIэ кIэлъыплъыныгъэхэр  нэхъри егъэ фIэ кIуэным 
хуэунэтIа къалэн пыухыкIахэр ягъэуващ.   

УЭРДОКЪУЭ  Женя.

Апхуэдэущ дигу къы зэ-
ринар иджыблагъэ дунейм 
ехыжа ди къуажэгъу, илъэс 
куэдкIэ Iэщ дохутыру лэжьа 
Щомахуэ Замир ТIалэ и 
 къуэр.

ЗЫПЭРЫТ Iуэхум фIы ды-
дэу хэзыщIыкI IэщIагъэлI 
нэст Замир, абы зы хуэ-
зыгъэзауэ игъэщIэхъуа 
щыIэкъым, зэрыжылэу  сэ бэп 
къытхуэхъуу и гъащIэр ири-
хьэкIащ. Жьыми щIэми да-
хэу къаде кIуэ кIыфырт: нэ-
хъыжьхэр игъэ  лъапIэрт, 
щIэблэр игъа сэрт.

Замир зыфIэкIуэдар и уна-
гъуэм, къыдалъхуахэм я за-
къуэкъым, жылэ псом я деж-
кIэ хэщIыныгъэш хуэщ. И 
ахърэтыр дахэ Тхьэм ищI!

Ислъэмей
къуажэдэсхэр,

Бахъсэн район.

 Ди  псэлъэгъухэр

Кавказ Ищхъэрэм и къуршылъэ щIыпIэхэм иджы 
хуэдэ зэманым турист куэдыщэ йокIуалIэ, къегъэ-
лакIуэхэм я нэIэ абыхэм трагъэкIынкIэ Iэмал имыIэу. 
Апхуэдэу мы махуэхэм Iуащхьэмахуэ дэкIыну ежьа, Бе-
лоруссием щыщ туриститIым къатехьэлъэу хуежьащ 
икIи метр 5300 лъагагъым щынэсым къегъэлакIуэхэм 
хъыбар кърагъэщIащ.

УРЫСЕЙМ и МЧС-м и къудамэу Iуащхьэмахуэ щыIэ Бгы-
лъагэ къегъэлакIуэ гупым я лэжьакIуэу 8-р туристхэр 
здэщыIэ щIыпIэм псынщIэу нэсащ. Дуней щытыкIэм зэ-
ман кIэщIым къриубыдэу зихъуэжри, борэнышхуэ къы-
къуэуащ. Сыт и лъэныкъуэкIи зыхуеину псомкIи къы-
зэгъэпэща къегъэлакIуэхэм яхузэфIэкIащ зэман кIэщIым 
къриубыдэу туристхэр кърашэхыжыну. Абыхэм къегъэ-
лакIуэхэм зыкъыпащIэу хъыбар къыщрагъэщIар пшапэ 
зэхэуэгъуэут, ауэ зыхуеину псомкIи къызэгъэпэща гупыр 
жэщыкум нэсыху Iуэхум пэрытащ. Туристхэр Терскол дэт, 
къегъэлакIуэхэм я увыIэпIэм нашэсри, я узыншагъэр 
зыхуэдэр къапщытащ, къагъэхуэбэжащ, ягъэшхащ. Меди-
цинэ Iуэхутхьэбзи хуей мыхъуу, псори тэмэму зэфIэкIащ, 
къегъэлакIуэхэм я псынщIагъымрэ я Iэзагъымрэ я фIы-
щIэкIэ.

ЩIалэхэр къуршым кIуэну щежьэм зыми хъыбар ира-
гъэщIакъым икIи гъуэгу техьэн ипэкIэ, хабзэм тету, МЧС-м 
зыщрагъэтхакъым. Я насыпым кърихьэкIри, хъыбар - 
е гъащIэ Iэмэпсымэхэр а здынэса щIыпIэм дагъуэншэу 
 щы лажьэу къыщIэкIащ, борэнри къыщыхъеяр абыхэм 
ялъэ Iэса нэужьщ, армыхъумэ, ахэр къызэремылынум шэч 
хэлътэкъым. Iуащхьэмахуэ адрей къуршхэм зэремыщхьри, 
зэрышынагъуэри щIэчэ имыIэу туристхэм гурагъаIуэ пэт-
ми, а гъуэгуанэ шынагъуэхэм щэхуу зезыпщытхэр 
куэдыкIейщ.

Зы махуэкIэ ипэ иту Осетие Ищхъэрэ-Аланием и къур-
шхэм альпинист гупитI борэнышхуэм щыхиубыдащ. 
Абыхэм ящыщу щыр къурш жьанэм къехуэхри, метр 300-
кIэ кърихьэхащ, мыладжэм кIэрылъу. МЧС-м и къе-
гъэлакIуэ 17-рэ ахэр къалъыхъуэну ядежьа, турист клубым 
хэт цIыху 20-рэ махуитI енкIэ, уэшхымрэ пшагъуэ 
гуэрэнымрэ хэту, яхузэпычауэ аращ лей къызытехьахэр 
здэщыIэ къуэладжэм нэс дэлъ гъуэгуаер.

КъегъэлакIуэхэр здынэсам, мыладжэм къехуэха цIыхуб-
зитIымрэ зы цIыхухъумрэ фэбжь хьэлъэхэр ятелъу къа-
гъуэтыжащ. Апхуэдэхэр къебгъэIэпхъухыжыныр Iуэху 
тыншкъым - ихъуреягъыр мылылъэ къыр задэщ, щIыпIэ-
щIыпIэхэм къыщелъэлъэхыу. КъегъэлакIуэхэмрэ абыхэм 
кърагъэлахэмрэ метр 3000-м къэсауэ жэщ къатехъуэри, 
абдежым нэху къыщекIын хуей хъуащ. ЕтIуанэ махуэм 
 къащхьэщыхьа, Дагъыстэным и къегъэлакIуэхэм я вер-
толётыр щытIысын имыгъуэтрэ жьышхуи къепщэу зэман-
кIэ къащхьэщытын хуей хъуащ. ИкIэм-икIэжым кIапсэ  
пкIэлъейкIэ уIэгъэхэр драхьеин хуей хъуащ, метр 20-кIэ 
фIэщIауэ  хьэуам хэту зызыIыгъ транспорт хьэлъэм. Ахэр 
ерагъыу ДОСААФ-м и клубым и къэтIысыпIэм нашэсри, до-
хутырхэм я IэмыщIэм иралъхьащ.

Къэбэрдей-Балъкъэрымрэ Осетие Ищхъэрэмрэ я къурш 
щыгухэм хуэпабгъэхэм ар я япэ къэхъукъащIэкъым. 
Иджыблагъэ а щIыпIэм щыхэкIуэдащ Минеральные Воды 
къалэм щыщ турист цIыхубзыр, иужьыIуэкIэ Самарэ об-
ластым щыщ альпинистым къызэрехыжын хуея Казбек и 
джабэхэр зэхигъэгъуащэщ, Куржым и къурш гъунапкъэхэр 
зэпиупщIри, абы къыщыхутауэ къагъуэтыжащ.

ЩIэныгъэлIхэм зэрыжаIэмкIэ, иджыпсту къуршхэм зы-
щагъэпсэхуну хуейхэм я бжыгъэм зэуэ хэхъуащ икIи апхуэдэ 
щытыкIэр зыщалъагъур нэгъуэщI къэралхэм кIуэну Iэмал 
зэрамыIэмрэ, иужьрей зэманым цIыхухэр пIейтеиныгъэм 
зэриIыгъымрэщ. Дауэ  хъуми, къегъэлакIуэхэм къытра-
гъэзэжурэ къыхураджэ къуршыр кIуапIэ зыщIхэр сакъын 
зэрыхуейм. 

ШЭРЭДЖ  Дисэ.

Мазих лэжьыгъэм 
ириплъэжри, къалэн 

пыухыкIахэр ягъэнэIуащ

Гъэмахуэмрэ ди къуршхэмрэ

ЛэжьакIуэлIт, 
гущIэгъулыт,  акъылыфIэтВакцинэр псоми 

халъхьэнукъым

УФ-м Узыншагъэр хъумэ-
нымкIэ и министерствэм ко-
ронавирус узыфэ зэрыцIа-
лэм зэрыпэщIэт вакцинэр 
псоми зэдыщIэкIыу хэлъ-
хьэныр къызэтегъэувыIэн 
хуейуэ къелъытэ. Абы и 
щхьэу сыгъуэр жылагъуэм 
узым зэрыпэщIэтыфын им-
мунитет яIэ зэрыхъуарщ, 
эпи демиеологие щытыкIэр 
зэпIэзэрыту къызэра-
лъытэрщ.

МИНИСТЕРСТВЭМ къы зэ-
ригъэлъагъуэмкIэ, вакцинэр 
зэхьэлIапхъэр зи узыншагъэр 
нэхъ тIасхъэ цIыхухэрщ. Абы 
хохьэ узыфэ гъэтIылъа зи-
Iэхэр, жьы хъуахэр, аутоимму-
нэ, лышх зыпкърыт сымаджэ-
хэр. Апхуэдэуи вакцинэр 
 ира хьэлIэнущ балигъыпIэ 
иува хэу нэхъапэкIэ COVID-
19-р къы  зэмыузахэм, абы 

зэрыпэщIэт мастэр зэи зыха-
мылъхьахэм.

Тхыдэм пщIэ 
хуэщIыпхъэщ

Украинэм и лIыкIуэу Гер-
манием щыIэ Макеев Алек-
сей къэралым и уна фэщI-
хэм яхуигъэуващ Берлин дэт 
«Москва» кафем и фIэщы-
гъэр «Киев»-кIэ яхъуэжыну. 
Ар 1961 гъэм къызэIуахащ, 
шхапIэм къищынэмыщIауэ, 
абы хэтщ концерт щат пэ-
шышхуэ. Кафер Маркс Карл 
и уэрамым тет архитектурэ 
ухуэныгъэ нэхъыщхьэхэм 
хабжэ. 1989 гъэм ар хагъэ-
хьащ щэнхабзэ щIэину къа-
лъытэ къэрал ухуэны-
гъэхэм. 

«Berliner Zeitung» газетым 
къызэритымкIэ, Берлин 
щыпсэухэр арэзыкъым ка-
фем и фIэщыгъэр яхъуэжы-
ну. «Тхыдэм пщIэ хуэ щIын ху-
ейщ, дунейм къы щыхъу Iуэху-
гъуэхэм елъытауэ ар зэхъуэ-
кIыныр къемызэгъщ. Кафем 
и цIэр яхъуэжкIэ, къэралхэм 

яку дэлъ зэны къуэкъур ужьы-
ха хъунукъым», - жиIащ Iуэху-
щIапIэр здэщыIэ Митте район 
администрацэм и 
унафэщIым.

Бадзэуэгъуэм и 25,
гъубж

1886 гъэм къалъхуащ Иор-
данием щыщ къэрал, жыла-
гъуэ лэжьакIуэ, юстицэмкIэ 
министру, депутату, Адыгэ 
хасэм и тхьэмадэу щыта Хьи-
кмэт (МафIэдз) Умар.

1917 гъэм къалъхуащ 
КъШР-м и цIыхубэ тхакIуэ 
Ахъ мэт Мухьэдин.

1936 гъэм къалъхуащ фи-
лологие щIэныгъэхэмкIэ док-
тор, ЩIДАА-м и академикыу 
щыта, Адыгейм щIэны-
гъэхэмкIэ щIыхь зиIэ и 
лэжьакIуэ Хъут Шэмсэдин.

1948 гъэм къалъхуащ АР-м 
и къэрал лэжьакIуэ, журна-
лист, политикэ щIэныгъэхэм-
кIэ доктор КIэрашэ Аслъэн-
бэч.

1949 гъэм къалъхуащ гео-
графие щIэныгъэхэмкIэ док-
тор, СССР-м и Къэрал сау-

гъэтыр зыхуагъэфэща Болэ 
Владислав.

1972 гъэм къалъхуащ АР-м 
щIыхь зиIэ и журналист, 
«Шапсугия» газетым и редак-
тор нэхъыщхьэ Ныбэ Анзор.

1983 гъэм къалъхуащ бок-
сёр, Олимп джэгухэм жэз ме-
даль къыщызыхьа, Урысейм 
бокс спорт лIэужьыгъуэмкIэ 
щIыхь зиIэ и мастер Хърачэ 
Мурат.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщыты-
нущ.  Хуабэр махуэм   градус 
26 - 28-рэ, жэщым градус 18 - 
21-рэ щыхъунущ.

Бадзэуэгъуэм и 26,
бэрэжьей

Эсперантэ бзэм и дунейп-
со махуэщ

1936 гъэм къалъхуащ 
тхакIуэ, тхыдэдж-архивист, 

КъБР-м щэнхабзэмкIэ щIыхь 
зиIэ и лэжьакIуэ Опрышкэ 
Олег.

1946 гъэм къалъхуащ 
 КъБР-м и цIыхубэ усакIуэ, 
 КъБР-м щэнхабзэмкIэ щIыхь 
зиIэ и лэжьакIуэ Бицу Анато-
лэ.

1954 гъэм къалъхуащ къэ-
рал лэжьакIуэ, КъШР-м и 
Правительствэм и унафэщIу 
щыта Къардэн Алик.

1970 гъэм къалъхуащ 
 КъБР-м щIыхь зиIэ и артист 
Iэщын Руслан.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык уэфIу 
щыщытынущ.  Хуабэр ма-
хуэм   градус 28 - 29-рэ, жэ-
щым градус 19 - 22-рэ щыхъу-
нущ.



Бзэгу лъабжьэм щIэлъхьэ

КIуэ пэтми доувэх

Урысейм КъурIэныр щагъэлъапIэ

Адыгэхэм нэмысышхуэрэ 
хабзэшхуэрэ яхэлъу лIэ-
щIыгъуэкIэрэ къогъуэгу ры-
кIуэ. Лъэпкъым и дэтхэнэ 
Iуэхури ткIийуэ хабзэм тету 
ирагъэкIуэкIырт. ЖыпIэ-
нурамэ, адыгэм и псэуны-
гъэр зэрыщыту  хабзэкIэ 
псыхьат. Сабийр дунейм 
къы щытехьагъащIэм ще-
гъэ жьауэ цIыхум и иужьрей 
махуэр къэсыху ар и Iэ-         
пэ гъут. Ди зэманым хабзэр 
япэм хуэдэ дыдэу псоми 
зэрамыхьэжыфми, иджыри 
абы тетыр нэхъыбэщ. Газе-
тым и щIэ джы кIак Iуэхэм я 
лъэIур дгъэзащIэу, нобэ 
 фигу къыдогъэкIыж ады-
гэхэм я Iэнэ тIысыкIэр,           
 абы и лъэныкъуэкIи хьэ-
щIэм кIэ лъызэрахьэу щы-       
та  хаб зэри къыхэщу. Ар 
къы щыгъэ лъэгъуэжащ Ма-
фIэдз Сэрэбий и «Адыгэ 
 хабзэ» тхылъым. 

ГУФIЭГЪУЭКIЭ цIыхухэр 
зэхыхьамэ, абы щызэри-
хьэлIа псори зы гупу зэхэ-
тIысхьэртэкъым. Нэхъыжь 
здэ щыс Iэнэм щIалэгъуалэ 
щытIысыну хабзэм къезэ-
гъыртэкъым. Ар нэхъы-
жьымрэ нэхъыщIэмрэ зэ-
хуащI нэ мысым къыхэкIыу 
арат. Нэхъыжьхэм яхуэфа- 
щэ нэхъыщIэхэр щхьэгъэ-
рыту яIэт. ЩIалэгъуалэри 
ныбжькIэ зэ рызэхуэхъункIэ 
зэ хагъэкIырти, гуп щхьэ-
хуэурэ унэхэм щIагъэ тIыс-
хьэрт.

ХьэщIэхэр щагъэтIыскIэ 
бысымхэм я нэхъыжьым, Iэ-
нэм и тхьэмадэм, и ижьы-
рабгъум хуэзэу хьэщIэхэм я 
 нэхъыжьыр игъэтIысырт.  Абы 
быс ым тхьэмадэм къы-
кIэлъыкIуэр къыбгъэдагъэ-
тIысхьэжырт. Тхьэмадэм и сэ-
мэгурабгъум хьэщIэ нэхъы-
жьым  ныбжькIэ е хуэфащэ 
пщIэкIэ къы кIэ лъыкIуэр ягъэ-
тIысырт. Зэрыхъур арат, бы-
сым тхьэмадэр хьэщIитIым             
я зэхуаку дэсу, хьэщIэ нэ-

Урысейм и Социальнэ фондым и къудамэу Къэбэр-
дей-Балъкъэрым щыIэм 2023 гъэр къызэрихьэрэ зыуэ 
щыт пособиер хуагъэуващ унагъуэ мин 43-м щIигъум. 
Псори зэхэту ар сом меларди 6-м щIегъу. 

ОСФР-м зыуэ щыт пособиер яхуегъэув социальнэ каз-
начействэ мардэм тету. Аращи, ахъшэр къаIэрыхьэн 
 папщIэ адэ-анэхэм, хабзэ зэрыхъуауэ, «Госуслуги» порта-
лымкIэ лъэIур ятыну аращ. НэгъуэщIу абы пыщIауэ зы-
хуеину дэфтэрхэр ведомствэхэм я зэпыщIэныгъэхэмкIэ 
къапщытэ. 

Къыхэдгъэщынщи, мазэ къэс иратыну пособиер зыхуэ-
дизыр елъытащ унагъуэм и хэхъуэм икIи ар мэхъу: 

- сабийр псэун папщIэ нэхъ мащIэу зыхуеину щIыналъэм 
щагъэувам и процент 50;

- псэун папщIэ сабийр нэхъ мащIэу зыхуеину щIыналъэм 
щагъэувам и процент 75-р хуагъэув, унагъуэм исхэм ящы-
щу дэтхэнэми а зэманым ирихьэлIэу ирихьэлIэу тегуэшауэ 
я хэхъуэр псэун папщIэ зыхуеину нэхъ мащIэм нэмысмэ;

- псэун папщIэ сабийр нэхъ мащIэу зыхуеину щIыналъэм 
щагъэувам и проценти 100-р иратынущ, сабийм папщIэ 
щIы налъэм къыщащтам и процент 75-р щагъэувкIэ дэт-
хэнэми тегуэшауэ я хэхъуэр псэун папщIэ зыхуеинум нэх ъ-
рэ нэхъ мащIэжмэ.

Фигу къэдгъэкIыжынщи, зыуэ ят пособиер и пIэ иуващ 
нэхъапэм хуэныкъуэ уна гъуэхэр дэIыгъынымкIэ ялэжьа Iэ-
малхэм: - япэ - ещанэ сабийхэр илъэси 3 ирикъухукIэ 
мазэм тIэу ирату щытам, илъэси 3-м къыщыщIэдзауэ 
илъэси 8-м, илъэси 8-м къы щыщIэдзауэ илъэс 17-м 
нэсыхукIэ мазэм ирату щытахэм, апхуэдэуи зэрыуэндэгъ-
ум пэкIуэу цIыхубзым мазэ къэс зэрыдэIэпыкъуа ахъшэм.

Зыуэ щыт пособиер къаIэрыхьэным щыхуэкIэкIэ уна-
гъуэхэм къыIах хъунущ къедбжэкIа ахъшэр, ар щыхуагъэу-
ва пIалъэр икIыху. Адэ-анэхэр зыуэ ят пособиер къеIы хы-
ным щыхуей дыдэм деж хуэкIуэ хъунущ.

Ар щыхуагъэувкIэ къалъытэ унагъуэм исхэм илъэс 
блэкIам яIа хэхъуэр икIи къызэрабжынур лъэIур щатам 
къыщыщIэдзауэкъым, атIэ зы мазэкIэ зэIэбэкIынущ.

Iэмал имыIэу къэлъытэн хуейщ зыуэ щыт пособиер зэра-
гъэпэщын папщIэ сабийхэмрэ абыхэм я адэ-анэхэмрэ 
 УФ-м и гражданхэу икIи Урысейм щыпсэууэ зэрыщытып-
хъэр. Къыхэдгъэщынщи, зэпалъыт унагъуэм и хэхъуэ-
хэмрэ мылъкумрэ, къалъытэ адэ-анэхэр лажьэмэ, ап хуэ-
дэуи IэнатIэ щIамыIэм и щхьэусыгъуэр.

Зыуэ щыт пособием теухуа лъэIур епт хъунущ Госуслуги 
порталымкIэ, е СФР-м е МФЦ и клиент IэнатIэм зыхуэб-
гъазэ. ЛъэIум хэплъэнущ махуи 10-м къриубыдэу, - къет 
фон дым и къудамэу КъБР-м щыIэм и пресс-IуэхущIапIэм.

УАРДЭ  Жантинэ.

хъыжьыр бысымитIым я зэ-
хуаку  дэсу.  Мыдрейхэр 
щхьэж зэрыхуэфащэкIэ хэт 
 жьантIэ лъэныкъуэмкIэ, хэти 
жыхафэгу лъэныкъуэмкIэ 
ще тIысэкIхэрт. Ахэр зэлъы-
тар гъуэгу къызэпачамрэ 
псыуэ къызэпаупщIамрэт. 
Къы  щы кIуэм псы нэхъыбэ 
къи кIар нэхъ хьэщIэ лъапIэу 
ягъэувырт адыгэхэм. Къи нэ-
мы щIауэ, Iуэхур щекIуэкI 
лъэп къым я пхъурылъхухэм 
нэхъ жьантIэр лъагъэсырт, 
езы лъэпкъым щыщ хэмрэ 
абы  нэгъуэщI благъагъэкIэ 
 къаб гъэдыхьэхэмрэ нэхърэ           
а пхъу рылъ хур ныбжькIэ 
мыдрейхэм нэхърэ нэхъ щIа-
лэми.

Iэнэ хъурейхэм къыпыкIыу 
Iэнэ кIы хьыр щагъэув щы-

хъуами, а тIысыкIэм зихъуэ-
жакъым. Бысымым нэхъыжь 
Iэнэм и тхьэмадэм и ижьы-
рабгъум хьэщIэ нэхъыжьыр 
егъэтIыс, абы хэгъэрей къы-
кIэлъыкIуэр бгъу ротIысхьэж, 
хэгъэрей нэхъыжьым и сэмэ-
гурабгъум хьэщIэхэм я нэ-
хъыжьым къыкIэлъыкIуэр 
мэтIыс…

Нэхъыжьхэмрэ нэхъы щIэ-
хэмрэ унэ щхьэхуэ щIэс пэт-
ми, я Iуэху зыIутыр зрагъа-
щIэрт. ЩIалэгъуалэ Iэнэм 
 щыщу щIалитI, фадэбжьэрэ 
шхын  тепщэчрэ яIыгъыу 
 нэхъыжьхэм я деж ягъа-
кIуэрт: «ФыкIуи  ди нэхъы жь-
хэр зэвгъэлъагъу, я Iуэху 
зыIут  зэв гъащIэ, ди хъыбари 
яхуэфхь», - жаIэрти. Абы 
ещхьыр къабзэу, нэхъы жь-

хэри нэхъыщIэхэм якIэ лъы-
кIуэрт.  Ап хуэдэу ягъэкIуахэр 
хуаб жьу  къа  щыгуфIыкIыу 
ира гъэблагъэрт, я фа дэб-   
 жьэри Iахырти техъуэхъу-
хьырт. ЛIы  кIуэхэр ягъэтIы-
сыртэкъым, фадэбжьэ 
 нэу жьым фIыщIэ къыхуа- 
щIу, къыдэкIуатэу хъуэхъу 
 ху  жаIэурэ къыщIагъэ кIы-
жырт. Мы дэкIэ къыздэкIуэ-
жам: «Гуп махуэ апщий!» - 
жаIэрти къахыхьэжырт. Зы- 
х уэфащэхэри тэджырти  
къра гъэб  лэгъэжырт. Унафэр 
зэ рагъэзэщIам папщIэ къэ-
кIуэ  жахэм фIыщIэ  хуащIырти, 
я пIэ ирагъэтIысхьэжырт.

ГуфIэгъуэр зейр гупхэр 
зыщIэс унэхэм щIыхьэурэ 
яхэплъэрт, зыхуей-зыхуэ-
ныкъуэхэр зригъащIэрти, 

  Я гъащIэр
хабзэкIэ псыхьат

Псым хэс псэущхьэ инхэм ящыщу 
хыбжхэмрэ джейхэмрэ хуэдэу 
цIыхум и зэран зезымыхуэ къэгъуэ-
тыгъуейщ.

ЩIЭНЫГЪЭЛIХЭМ къызэрахутам-
кIэ, иужьрей зэманым хышхуэхэм я 
кууупIэм хэс джеищхъуэхэм щIэх-
щIэхыурэ цIыхухэм гъунэгъу нэхъ 
 зыкъыхуащI хъуащ, абыхэм я щIы-
фэм зыхэзыукIэ псэущхьэ лъыиф-
хэм Iэмал щыхуамыгъуэтыжым и 
деж. Апхуэдэхэм деж ахэр гъунэгъуу 
къосылIэ туристхэр зэрыс кхъуа-
фэжьейхэм, дэIэпыкъуэгъу зэры-
лъыхъуэр зыкърагъащIэу. Ар къызы-
гурыIуа цIыхухэм а хьэпщхупщ зэ-
ранхэр джейм къыкIэрах, апхуэдэ 
Iуэхутхьэбзэм пэкIуэу, джейм сурэт 
трахыну, еIусэну Iэмал ягъуэт.

Налшык къалэм Щэнхабзэ 
зыужьыныгъэмкIэ и цент-
рым и «Алые паруса» клу-
бым бадзэуэгъуэм и 17-м 
пшыхь гукъинэж щатащ цIы-
хубэ макъамэ Iэмэп сы мэхэр 
къэзыгъэщIэрэщIэж, музы-
кант, къэхутакIуэ, «Бзабзэ» 
адыгэ-абхъаз макъамэ             
театр» жылагъуэ зэгухьэ-
ныгъэм и тхьэмадэ, Ингуш 
Республикэм и «Овлы» са-
бий ансамблым и художест-
веннэ унафэщI Еуаз Зубер-
рэ и гъэсэн Къуныжь Вячес-
лаврэ.

ЕУАЗ Зубер пшыхьым зы-
кърезыгъэхьэлIахэм яху теп-
сэ лъыхьащ адыгэ макъамэм, 
цIыхубэ макъамэ Iэмэп сы-
мэхэм я тхыдэм, пасэм джэ-
гуакIуэхэмрэ ажэгъафэхэм-
рэ пщIэшхуэ яIэу щIыщытам. 
Зубер къызэрилъытэмкIэ, 
иужь рейм и щхьэусыгъуэр - 
адыгэм и гъащIэм мы хьэ-
нэшхуэ щызиIэ дауэдапщэ-
хэм (хьэгъуэлIыгъуэм, хьэ щIэ-
щым щащI джэгум, зекIуэм, 
тхьэлъэIум, лъэтеувэм, ду-
нейм ехыжа цIыхум и 
хьэдэщIэлъхьэм) ирагъэбла-
гъэ джэгуакIуэм, шыкIэпшы-
науэм я пщэм къалэнышхуэ 
къыдэхуэу зэрыщытарщ.  
ЦIыхур дунейм къытехьа 
нэужь, тхьэлъэIу ящIырт, 
уэрэд жаIэу, шыкIэпшынэ 
еуэу. 

Еуазым Iэпэпшынэ, пшынэ 
дыкъуакъуэ, пхъэцIыч, нэ-
гъуэщI хэри зэрагъэхьэзырым 
щIалэгъуалэр хегъэгъуазэ. 
Фэнд пшынэри зэращIым и 
кIапэлъапэхэр къигъуэты-
жащ. IэпщIэлъапщIэм къы зэ-
рилъытэмкIэ, шыкIэпшынэ 
пщIыну  къызэрымыкIуэу               
гугъущ. Пэщэщэнейщи, зы 
шы кIэпшынэм зэману мазиб-
лым нэблагъэ пфIехь. Упхъа-
щIэ къудейкIи зэфIэкIыну-
къым. Макъамэр-щэ? Ар дауэ 
къызэрибгъэкIынур? Пхъэм 
тIэкIу тепха нэужь, утеуIуэурэ 
нэсарэ нэмысарэ зэхэбгъэ-
кIын, макъым уедаIуэурэ зэ-
тебухуэн хуейщ. Пхъэм езым 
къыбжеIэ ар. ИтIанэ, и щхьэ-
ри и лъабжьэри зэщхьэщу-
мыгъэкIыу зэхуэбгъэдэнущ. 
ТIэ кIу зэтекIамэ, зы щыуагъэ 
тIэкIу пIэщIэкIрэ укъигъап- 
цIэ мэ, мазэ бжыгъэкIэ узэ-
лэжьа Iэмэпсымэр зыри 
 мыхъужу хыфIэбдзэжын хуей 
 хъунущ. Апхуэдэ къыщыхуи-
хуаи къэхъуащ. 

ШыкIэпшынэ ящIыну гу-
пыж ящIу къакIуэ щIалэхэм 
яжреIэ пхъэм щыхащIыкIкIэ, 
абы щрилэжьэфкIэ, яригъэ-
лъагъуурэ езыхэм ящIыжмэ 
зэрынэхъыфIыр. Апхуэдэурэ 
Iуэхум трегъэгушхуэ. ЦIыху 
къэс я Iэпхъуамбэхэр зэхуэ-
дэкъым: хэт ейр нэхъ кIэщIщ, 
хэт ейр нэхъ кIыхьщ. Езым и 
Iэпэм хуэкIуэ шыкIэпшынэ 
ищIмэ, нэхъ тыншу еуэну къе-
лъытэ. 

- ШыкIэпшынэм пасэу сы-
дихьэхати, ар зэзгъэпэщыну 
си хъуэпсапIэт. Хъурей Фе-
ликс 1982 гъэм Ойберман 
Владимир Одессэ къришауэ 
щытащ «Бжьамий» ансам-
блыр зыхуеину макъамэ Iэ-
мэпсымэхэр иригъэщIыну. 
Абы 90 гъэхэм сыхуэзэри, 
 шы кIэпшынэ схуищIыну 
селъэ Iуащ. Ойберман сы кIэ-
лъып лъурэ, сэри а Iуэхум 
сызэрыдихьэхам гу щылъи-
тэм, сигъэсэну жиIащ. Хуэму-
рэ сыдихьэхыпэри, шыкIэп-
шы нэр, Iэпэпшынэр, пшынэ 
дыкъуакъуэр, пхъэцIычыр, 
 нэгъуэщI адыгэ макъамэ 
Iэмэп сымэхэр сщIын ез-
гъэжьащ, - жиIащ Зубер. - Аб-
хъазми ди шыкIэпшынэм 
хуэдэ яIэщ, зы лъэпкъыу ды-
зэрыщытым и нэщэнэу. Ады-
гейм и музейм щIэлъ Iэмэп-
сы мэхэми сеплъащ. Хьэхъу-
пащIэ Хьэсэнрэ Щауэжь 
 Ел мыр зэрэ ящIа шы    кIэп-
шынэхэр, Серебряков (Дауто-
къуэ) Заурбэч и Iэпэ-пшынэр, 
нэгъуэщIхэри ди Лъахэхутэ 
музейм щахъумэ. Пасэрей 
адыгэ шыкIэпшынэм и сурэт 

хъыжьыр бысымитIым я зэ- хъуами, а тIысыкIэм зихъуэ- хэри нэхъыщIэхэм якIэлъы-

ЦIыхуи 100 кърихьэлIакъым
«Легион» (Мэхъэчкъалэ) - 

«Спартак-Налшык» (Нал-
шык) - 1:1 (0:1). Каспийск. 
«Ан жи арена» стадион. 
 Бадзэуэгъуэм и 23-м. ЦIыху 
90 еплъащ.

 
Судьяхэр: Смолин (Волог-

дэ), Селезнёв (Москва), По-
пов (Астрахань). 

«Легион»: Магомедов А., 
Ипаев (Исмаилов А.Г., 87), Ис-
маилов А. М., Мохбалиев, Га-
зилов, Исаев, Панаев (Пухаев, 
87), Гамзатов, Курбанов, Бита-
ров, Абдуллаев (Абдокъуэ, 
70).

«Спартак-Налшык»: Къу-
мы къу, Гъуэгузокъуэ, Бере-
зов, Молэмусэ, Белоусов 
(Нар шаов, 25), Хьэшыр, Топу-
рие, Масленников, Селяев 
(Мэкъуауэ А., 65), Жангоразов 
(Блий, 82), ЛIуп. 

Топхэр дагъэкIащ: Топурие, 
20 (0:1). Исмаилов А.М., 53 
(1:1).

Дагъуэ къыхуащIащ: Гам-
затовым, Топурие, Наршао-
вым.

ДЭТХЭНЭ спорт зэхьэзэ хуэ-
ри лIыгъэ зэхэгъэкIыпIэщ. Ар 
гуа щIэ щыхъур зэпэщIэт лъэ-
ныкъуэхэм къащыдэщIын 
 куэду щыщыIэращ. Ди жагъуэ 
зэрыхъущи, апхуэдэ щыплъа-
гъужыркъым Урысей Феде-
рацэм футболымкIэ и етIуанэ 
лигэм. Абы и щыхьэтщ «Б» 
дивизионым и Япэ гупым ще-
кIуэкI зэхьэзэхуэм ипкъ иткIэ 
вэсэмахуэ Каспийск щыIа 
зэIущIэр. Тхьэмахуэ ипэкIэ 
ирагъэжьа зэпеуэр щIэщы-
гъуэу икIи удэзыхьэхыу щы-
тыпхъэт, топджэгур фIыуэ 
зылъагъухэр къришэлIэн хуэ-
дэу. АрщхьэкIэ, бжьыпэм 
 щIэ бэн щIыпIэ «Легион»-мрэ 

абы къригъэблэгъа «Спартак-
Налшыкымрэ» я зэпэ щIэ ты- 
н ы гъэм кIэлъыплъар зэры-
хъур цIыху 90-щ. АфIэкIа гу-
лъытэ зимыIэ футболистхэми 
я лъэр щIэкIыщауэ фэ ятета-
къым.

Пэжщ, налшыкдэсхэм джэ-
гур жыджэру ирагъэжьащ. 
Абы пэмыплъэща хэгъэрей-
хэр икIуэтащ икIи дакъикъэ 
тIощI дэкIауэ арат «Спартак-
Нашыкыр» япэ щищам. Ди 
щIалэхэм къахэжаныкIащ 
куржы гъуащхьэхъумэныкъуэ 
Топурие Тамаз. 

Къэбэрдей-Балъкъэрым 
икIа  хэм я дежкIэ псори хъар-
зынэу ежьат. АрщхьэкIэ абы 
зригъэгъэзащ ди гъуащхьэ-
хъумэ нэхъыфIхэм языхэз 
 Белоусовым 25-нэ дакъикъэм 
фэбжь зэригъуэтам. Ар джэ-
гупIэ губгъуэм ирашыжын 
 хуей хъуащ.

Ди гъуащхьэхъумэхэм 
 къа лъыкъуэкIа тIасхъэр къа-
гъэ  сэбэпыну хущIэкъуащ 
«Легион»-м и футболистхэр. 
Ахэр ерыщу икIи къарууш-
хуэкIэ ебгъэрыкIуэрт, ауэ          
Къумыкъу Аслъэнбэч и гъуэм 
топ дагъэкIыфыртэкъым. Ар 
къащехъулIар джэгум и етIуа-
нэ Iыхьэм и пэщIэдзэращ. 

ТекIуэныгъэр зыIэрагъэ-

хьэн папщIэ лъэныкъуитIми 
куэду яIащ зэмани Iэмали. 
АрщхьэкIэ бжыгъэм зихъуэ-
жакъым икIи зэрытемыгъэ-
кIуауэ, 1:1-уэ, зэбгъэдэкIы-
жащ. Абы, дауи, арэзы нэхъ 
къищIар ди щIалэхэращ - 
сыти жыIи, Дагъыстэным 
укъы щыхамыгъэщIауэ укъи-
кIыжыныр сыт щыгъуи тынш-
къым. 

ЗыIэригъэхьа зы очком и 
фIыгъэкIэ «Спартак-Налшы-
кым» етIуанэ увыпIэм зыщи-
гъэбыдащ. Япэ къитыр пэ-
щIэдзэ зэIущIитIми щыте -   
кIуа Псыхуабэ и «Мэшы къуэ-
КМВ»-рщ. Бадзэуэгъуэм и 
 29-м ди щIалэхэм ар къра-
гъэблэгъэнущ икIи пашэны-
гъэр адэкIэ зылъысынур лъэ-
ныкъуэхэм абы щызэхагъэ-
кIынущ. 

ЗэкIэ щыгъуазэ фыхуэт-  
щIынщ Урысей Федерацэм 
футболымкIэ и етIуанэ ли-         
гэм и «Б» дивизионым и ЕтIуа-
нэ гупым и пэщIэдзэ зэIу-
щIэхэм къарикIуа бжыгъэ-
хэм: «Динамо-2» (Мэхъэчкъа-
лэ) - «Победа» (Хасавюрт) 
- 1:2, «Мэшыкъуэ-КМВ» 
(Псыхуабэ) - «Астрахань» 
(Астрахань) - 3:2. 

ХЬЭТАУ  Ислъам.

 
Урысей Федерацэм футболымкIэ и етIуанэ лигэм и «Б» 

дивизионым и ЕтIуанэ гупым зэхьэзэхуэр зэрыщекIуэкIыр

Дж.

2
2
2
2
2
1
1

Къ.

2
1
1
0
0
0
0

З.

0
1
0
2
1
0
0

Т.

6-2
2-1
2-4
3-3
4-5
1-2
0-1

О.

6
4
3
2
 1
0
0

ФI.

0
0
1
0
1
1
1

Командэхэр

1. «Мэшыкъуэ-КМВ»
2. «Спартак-Налшык»
3. «Победа» 
4. «Легион» 
5. «Астрахань»
6. «Динамо-2» 
7. «Алания-2» 

щхьэгъэрытхэм унафэ яхуи-
щIырт псори къызэрагъэ-
пэщыну.

Iэнэм щызекIуэр тхьэ-
мадэм и унафэт. Гупым 
ящыщ щIэкIын хъумэ, щхьэ-
гъэрытхэм ящыщ гъусэ 
 хуэхъурт. ЩIэкIахэр къыщы-
щIыхьэжкIэ, япэ итым сэлам 
къитырт. Гуп  махуэбжьэр а 
сэлам къэзытам иратырт, 
абы гъусэ иIэмэ, бжьэр абы 
 иритырти иригъафэрт. Фа -
дэр кърагъахъуэрти, ефам 
къратыжырт, абы ар къе-
зытам IэщIигъэувэжырт, 
мыд рейми бжьэр къезытам 
хуишиижырти, итIанэ и тIы-
сыпIэ игъуэ тыжырт. Бжьэр 
езым и ужь итым  ириту 
 иригъэфэныр Джылахъстэ- 
ней хабзэщ. Къэбэрдей лъэ -
ныкъуэм езы зратам                          
иреф.

Гупым яхэмысауэ зыгуэр 
къы  щIыхьамэ, зыхуэфащэ-
хэр тэджырт. Тхьэмадэр тэ-
джу хабзэтэкъым. Къы щIы-
хьар нэхъыжьми нэхъыщIэ-
ми, фIэхъусыбжьэр иримы-
фауэ тIыс  хъунутэкъым. 
ФIэ хъусыбжьэм техъуэхъу-
хьыртэкъым. Ар ирифрэ 
бжьэр   къезытам иритыжа 
нэужь, хуэфащэ тIысыпIэр 
 хуагъэлъагъуэрт.

Гуп тхьэмадэр щIэкIын 
 хъумэ, къыщIыхьэжыху уна-
фэр и пщэ дэлъу зыгуэр и 
пIэм къринэрт. Езы тхьэ-
мадэм щхьэгъэрытым и 
 мы закъуэу, гуп зыхэсым 
ящы щи дыщIэкIырт, нэмыс 
хуащIу. Ар къыщыщIыхьэж- 
кIэ гупыр псори тэджырт.         
Гуп махуэбжьэ ирату ири мы-
фауэ тIысыжыну  хуит-                           
 тэкъым. Абы ещхьыр къа-
бзэт, хьэщIэр щIэкIын                             
хъуми.

Iэнэм фадэр щызекIуэми, 
адыгэхэр чэф хъуным щы-
шынэу щытащ. «Чэф игъуэ-
тащ» зэрызыхужрамыгъэ-
Iэным хущIэкъурт.

Зыгъэхьэзырар 
ЩХЬЭЩЭМЫЩI  Изэщ.

Жылагъуэ

Сабий ахъшэр 
адэ-анэхэм яIэрохьэ

къысIэрыхьэри, абыи иджы-
благъэ къытесщIыкIыжащ. 
КIуэаракъэ, зы илъэси 100-м 
щIигъуа хъунщ апхуэдэ 
шыкIэпшынэ иужь дыдэу 
зэращIрэ. Пасэрей шы кIэп-
шынэм уи закъуэу уеуэн 
 хуейуэ аращ. XX лIэщIыгъуэм 
и пэщIэдзэхэм Щауэжь 
 Ел мырзэ шыкIэпшынэм цIы-
хуитI-щы уздеуэфын хуэдэу 
зы жыпхъэ гуэрым иригъэу-
вэ ри, а Iэмэпсымэм и къэу-
хьым зригъэубгъуат. Апхуэдэ 
шыкIэпшынэ зыбжанэ згъэ-
хьэзыращ, ансамбль къызэб-
гъэпэщынумэ е гупу утыку 
 уихьэнумэ къэбгъэсэбэп хъу-
ну. 

Сабийхэр уэрэдкIэ, макъа-
мэкIэ къагъафэу, ягъэджэгуу 
щытащ. Нану цIыкIухэр ща-
гъэжейкIэ гущэкъу уэрэдхэр 
шыкIэпшынэм кърагъэкIырт. 
КъищынэмыщIауэ, зекIуагъа-
щIэхэр техьэулеикIыу зы щIы-
пIэкIэ кIуэуэ щалъагъукIэ, 
у эрэд жраIэурэ кърагъэгъэ-
зэжырт. Уэрэдымрэ макъа-
мэмрэ щIэблэр нэхъыбэу щIэ-
зыпIыкIыр анэшхуэ-адэш хуэ-
хэрат. Псалъэм папщIэ, «Уэ 
Iэпхъуамбэ пIащэ, Уэ шэпIа-
щэрыуэ», - жаIэурэ къагъэтэ-
джырт. Сабийр къыдэкIуэтея 
нэужь лъэтеувэ хуащIырт. И 
ныбжьэгъу цIыкIухэр зэхуашэ-
сырти, Iэнэ хуагъэувырт,            
джэгу ящIырт, къагъафэрт. 

ШыкIэпшынауэм иджы 
игъэ защIэ къалэным и гугъу 
щищIым, Еуазым къыхигъэ-
щащ ансамблхэр, гуп щхь э-
хуэхэр, уэрэджыIакIуэхэмрэ 
къэ факIуэхэмрэ куэду къы-
зэрыунэхурэ шыкIэпшынауэм 
и пщэрылъыр нэгъуэщI  зэры-
хъуам. Арами,  илъэс зыбжанэ 
и пэкIэ шыкIэпшынэр зи щIы-
сыр зыщIэу, абы еуэфу рес-
публикэм исар Iэп хъуам-              
 бип щI  кIэ къыпхуэбжыфыну 
щы тамэ, иджы а Iэмэпсымэр 
куэдым къащтэж. ПIалъэ-пIа-
лъэкIэ зыгуэрым дихьэхми, 
цIы хухэр щIэщыгъуэщIщ. 
Япэ  щIыкIэ цIыхухэр шхапIэ-
хэм шыкIэпшынэ щедаIуэу 
ирагъажьэри, ари яIэщIэужэ-
гъуащ. Иджы пщыхьэщхьэм 
шей, гъэшхэкI хуэдэхэр Iэнэм 
трагъэувэрэ щIалэгъуалэм 
хъыбарыжь едаIуэу, адыгэ 
уэрэдыжь жаIэу зэхэсу куэдрэ 
Абхъазми, Адыгейми, Къэ-
бэрдейми, нэгъуэщI щIыпIэхэ-
ми ущрохьэлIэ. Ар Iуэху да-
хэщ.

- Иджыпсту ресторанхэм, 
шха пIэхэм шыкIэпшынэ зэ-
рыщеуэм хуэмыдэу, пасэм а 
Iэмэпсымэм щIыпIэ хэха иIэт. 
Ар щIыбым, уэрамым щы зэ-
кIуэцIахыныр емыкIуу къа-
лъытэрт. Нэхъыбэу шыкIэп-
шынэр къыщащтэу щытар 
хьэщIэщращ. Ауэ япэрей, 
иджырей хьэщIэщхэр яIа 
мыхьэнэмкIэ зэщхьыжкъым. 
Пасэрей уэрэдыжьхэми къы-
хощыж ар, - жеIэ Зубер.

Пщы, уэркъ щIагъуэ щыIэу 
щы такъым шыкIэпшынэ 
 емы  уэу. АтIэми, зекIуэ щы хъу-
кIэ, джэгуакIуэ къыздащ тэрт. 
IуэрыIуатэми тхыдэми къы-
зэрыхэщыжымкIэ, адыгэм 
игъа  щIэм къыхуи хуакъым 
джэ гуакIуэ къыздимыщтэу зе-
кIуэ ежьэну. Гъуэгу техьахэм 
хъунщIакIуэ е бий къахуэзэу 

зэтраукIэмэ, къе лынур шы-
кIэпшынауэм и закъуэт. Джэ-
гуакIуэм зэуэну  хуитыныгъэ 
иIакъым, уэрэд жиIэу къе-
IусэнIауэ хуиту щытакъым. 
Ауэ хамэ щIыпIэхэм къикIа 
зэуакIуэхэм япэу джэгуакIуэм 
щытрагъапсэ щыIэт. Урысхэр, 
тыркухэр, нэгъуэщI лъэпкъхэм 
щыщхэр ди хабзэм щыгъуа-
зэтэкъыми, яжепIэкIи къа-
гурыб гъэIуэфыну тэкъым. А 
хабзэм адыгэ  джэгуакIуэр             
зыкъомкIи къихъумэу                   
щы тагъэнущ: ар шы кIэпшынэ 
еуэу, уэрэд жиIэу  зы жыг лъа-
бжьэ гуэрым щIэст, и хъурея-
гъым къыщекIуэкI Iуэхум 
хэмыIэбэу. Ауэ, псори зэтра-
укIа нэужь, джэгуакIуэм и            
къалэнт, зы цIыху нэхъ мыхъу-
ми къеламэ, ар зыхуей хуи-
гъэзэну. ИужькIэ   къыпэ-
щылът къызыдэкIа жылэм 
игъэ зэжу Iуэхур къы зэ-
рекIуэкIар къыхэщыжу уэрэд 
иусыжыну. 

ЛIыхъужьыгъэ зезыхьэу 
псэуа цIыху е пщышхуэ ду-
нейм ехыжа нэужь, джэгуа-
кIуэхэр зэхуэсурэ гъыбзэ  хуаус 
хабзэт. Мазэ бжыгъэкIи 
щызэхэс щыIэт, уэрэдыр и 
кIэм нагъэсыху зэбгрымыкIы-
жу.

Сымаджэ хьэлъэм щIо-
пщакIуэ хуащIу щытащ. 
ЦIыхухэр зэхуэсырти, сыма-
джэм епщэурэ (макъамэ 
щIэту) узыр щхьэщахырт. Шы-
кIэпшынауэр, джэгуакIуэр а 
Iуэхум и курыкупсэм хэтт. 
 УIэгъэ хьэлъэм шэ къыха-
хыжыху шыкIэпшынауэр 
щхьэ щыст. ЦIыхур псым ит-
хьэламэ, псыхэгъэ ящIырт. 
ДжэгуакIуэр псы Iуфэм Iуту 
ехырт шыкIэпшынэ еуэу, 
уэрэд жиIэу. Апхуэдэу хьэдэр 
къагъуэтыжырт. 

Пщымрэ уэркъымрэ джэгу 
щащIыр хьэщIэщрат. Уэркъ-
хэр мыхъумэ, пщыхэр къа фэу 
щытакъым. «Пщы нэсыр къа-
фэркъым, хьэфIыр ба нэр-
къым» - уэрэдыжьми къыхо-
щыж ар. Уэрамым джэгу 
щызыщIыр цIыху къызэры-
гуэкIхэмрэ лъхукъуэлIхэмрэт. 
ХьэщIэщым къыщеуэу щыта 
макъамэмрэ щIыбым, уэра-
мым къыщыIумрэ фIыуэ 
 зэщ хьэщыкIырт. ХьэщIэщ 
уэрэдхэр гъыбзэу къафIэщI-
ми, ахэр цIыхухэр зыщIэзы-
гъэгупсысыж, зыкъезыгъэ-
щIэжт. 

ЦIыхухэр нобэ есащ зэдаIуэ 
уэрэдыр щыхуейм деж ягъэу-
выIэну е къыщIрагъэдзэжы-
ну. Сэ сышыкIэпшынауэщи, 
илъэс миным щIигъуа пшына-
лъэм сеуэу уэрэдыжьым и 
курыкупсэм сыздыхэтым, «Зэ 
гъэувыIэт», - жаIэу щIалэхэр 
къызэрыувыр емыкIуу къы-
золъытэ. Пасэм тезырышхуэ 
тралъхьэнкIэ хъунут пшына-
лъэр зэпызыудым. Шы кIэп-
шы науэм нэхъапэм пщIэшхуэ 
хуащIу щытащ. Ди жагъуэ 
зэрыхъунщи, а Iуэхум нобэ зи-
хъуэжащ. 

Пшыхьым удж, къафэ, лъа-
пэрыфэ, нэгъуэщI лъэпкъ 
къа фэхэм шыкIэпшынэкIэ 
щеуащ Еуаз Зуберрэ и гъэ- 
сэн Къуныжь Вячеслав-                     
рэ. 

ТЕКIУЖЬ Заретэ.

Макъамэр зи псэм хэлъхэр

къысIэрыхьэри абыи иджы- зэтраукIэмэ къелынур шы-

ГъэщIэгъуэнщХыбжхэм  хуэдэу  гъунэгъу  къытхуохъу
Калифорние Ищхъэрэм и хы Iуфэ-

хэм щытраха апхуэдэ видеом IупщIу 
щыболъагъу кхъуафэжьей мыиным 
ис капитаным джейм и щхьэм зы-
хэзыукIауэ хэс хьэпщхупщхэр къы зэ-
рыхихыжыр: япэр къыхиха нэужь 
джейр IусыкIыжри, аргуэру къигъэзэ-
жащ, адрейхэри къысхухэх жыхуиIэу. 
Ар иджыри къэс къэмыхъуа Iуэхуу 
къа щыхъуащ щIэныгъэлIхэм, сыту 
жыпIэмэ, Калифорние Ищхъэрэм и 
Iуфэхэм къесылIэ джеищхъуэхэр зэ-
рынабдзэгубдзаплъэм къи щы нэ мы-
щIауэ, Iэлагъи яхэлът. ЛIэщIыгъуэ 
блэкIам абыхэм ещакIуэхэр куэдт, 

«бзаджэнаджэм и бдзэжьейкIи» 
еджэрт, апхуэдэ фIэщыгъэр джей-
хэм зыкIи къамылэжьа пэтми. ЦIыху 
гущIэгъуншэхэм ахэр гъунэгъуу зра-
шалIэу къаукIын щхьэкIэ, япэщIыкIэ  
я  шырыр яукIырт, ар шэкIэ зыпI и 
анэр абы къызэрыкIэлъыкIуэнур 
ящIэу. ИужькIэ анэри абы кIэлъау-
кIыжырт. ЩIыуэпсымрэ псэу-
щхьэхэмрэ хъумэн зэрыхуейр дуней 
псом Iуэхугъуэ нэхъыщхьэхэм ящыщ 
зыуэ къыщалъытэу, апхуэдэ гущIэ-
гъуншагъэхэм хьэргъэшыргъэш-
хуэхэр къикI хъуа нэужьщ Iуэхум зи-
хъуэжу щыхуежьар. А Iуэхум Iэу-

жьыфI зэригъуэтам и щыхьэтщ  
джейхэр цIыхум щымышынэ зэры-
хъуар.

Мыри щIыдгъужынщ - щIы хъурейм 
и Ипщэ тIыгум - Антарктидэм - и Iу-
фэхэм зэман кIыхькIэ щыIащ къэрал 
щхьэхуэхэм джей къызэраукI я 
кхъухь хэмрэ а къаукIа псэущхьэм и 
лым щелэжь IуэхущIапIэхэмрэ. Нобэ 
ахэр псори нэщIщ, псы Iуфэхэм 
къыIуанэжа кхъухь зэтекъутахэмрэ 
псэуалъэ зэтещэхэжахэмрэ фIэкIа 
Iэхэлъахэм щымыIэжу.

ШЭРЭДЖ  Дисэ.  

Пшыхьхэр

Фи лъэIукIэ


